
   Ĕмĕрхи кашлавлă вăрмантан

Манăн ал тӳнтерчĕ ват юман.

Çамрăк йывăçсем те ӳсчĕр теп —

Çак юманшăн лартрăм виçĕ тĕп.



Юманран эп турăм çĕн вĕлле.

Сап-сарах вăл — сăрă кирлĕ мар.

Çамрăк хурт амин çемйи сĕрлет.

Пыл пухма вĕçеç хуртсем вăр-вар.

Каялла килеççĕ пит сулмак.



Çĕн пылран шерпет туса лартсан,

Вуник кăшăл пичкине тапса,

Вĕллери хуртсем пек сĕрлесе,

Йӳçрĕ кăрчама. Пăхар ĕçсе!



Туй халăхĕсем ташша çапма

Хатĕр. Хатĕр такмак калама.

Ырă йăлапа ĕлĕкхилле

Асатте пире чунтан пиллет:

Вĕллери хурт пек килĕштерсе

Пурăнсамăр. Ачăр-пăчăрсем

Ӳсчĕр юмаха асилтерсе.

  